Tidak Punya Prinsip, Pendirian Tetap, Kata Ismail Sabri

KOTA KINABALU, 18 Mac (Bernama) -- Anggota Majlis Tertinggi Umno Datuk Seri Ismail
Sabri Yaakob menyifatkan tindakan PAS menyokong mengadakan kerjasama dan hubungan
dengan Yahudi jelas menunjukkan parti itu tidak punya pendirian dan prinsip yang tetap.

Ismail Sabri yang juga Menteri Perdagangan Dalam Negeri, Koperasi dan Kepenggunaan
berkata pendirian seumpama itu jelas menunjukkan parti itu sentiasa bertukar-tukar dasar
dan asas perjuangan mereka.

"Sebab itu dia (parti) boleh bertukar-tukar daripada segi dasar, dan pada asasnya apabila
Pas ditubuhkan ia sebuah parti Islam hendak mewujudkan sebuah negara Islam, itu pun dia
boleh tukar.

"Jadi saya tidak hairan PAS akan buat macam-macam lagi lebih daripada ini. Ini contoh
kecil sahaja, mungkin perkara tidak pernah kita fikirkan sebelum ini akan berlaku apabila
semakin hampir pilihan raya," katanya kepada pemberita di sini.

Ismail Sabri berkata demikian ketika diminta mengulas mengenai Presiden PAS Datuk Seri
Abdul Hadi Awang dilaporkan berkata kerjasama dengan bangsa Yahudi, terutama dalam
bidang perniagaan dibenarkan tetapi ia terhad kepada kaum itu sahaja dan bukannya
dengan fahaman Zionis.

